
Xiva xonligini siyosiy mustaqilligining tugatilishi va uning oqibatlari
Urush harakatlari tamom bo‘lgach, Rossiya va Xiva o‘rtasida sulh shartnomasi tuzildi. Garchi mazkur shartnoma «Tinchlik shartnomasi» deb nomlansa-da, aslida u ikki teng huquqli davlatlar o‘rtasida tuzilgan shartnoma bo‘lmay, balki qurol kuchi bilan g‘olib kelgan Rossiya tomonidan xonlikni mustamlakaga aylantirish haqidagi hujjat edi. Butun mamlakati hududi rus qo‘shinlari tomonidan egallangan Said Muhammad Raximxon II Kaufmanning barcha talablarini bajarishga, o‘zini Rossiya imperatorining sodiq xizmatkori deb tan olishga majbur bo‘ldi. «Tinchlik shartnomasi» ga 1873 yil 12 avgustda rus qo‘shinlarining Gandimiyon bog‘idagi manzilgoxida Rossiya tomonidan Kaufman, Xiva xonligi tomonidan Said Muhammad Raximxon imzo chekdilar.

18 banddan iborat mazkur shartnomaga ko‘ra, Xiva xonligi o‘zining siyosiy-iqtisodiy mustaqilligini yo‘qotdi. Shartnomaning birinchi bandiga binoan Said Muhammad Raximxon Rossiya podshosining vassali deb e’lon qilindi. Rossiya hukumatining Xiva xonligini davlat sifatida tugatmay, xonlik hukumatini saqlab qolishdan maqsadi, o‘zining bosqinchilik siyosatini yashirish va boshqa tomondan esa agar xonlik Rossiya  tarkibiga  qo‘shib  olinsa,  uning  hududi  kichikligi,  iqtisodiy jihatdan zaifligi bois bu erda saqlanishi lozim bo‘lgan ma’muriyat, harbiy qo‘shinga sarflanadigan mablag‘lar va boshqa sarf-xarajatlar o‘zini oqlamaydi, degan fikrda edilar. Rossiya hukmron doiralari Xiva xonligida o‘zlariga sodiq, kuchli mahalliy hukumatni saqlab, uni imperiya manfaatlari uchun xizmat qildirishni rejalashtirgan edilar. Shuningdek, birinchi bandda xon boshqa davlatlar bilan Rossiya hukumatining ruxsatisiz har qanday aloqa o‘rnatishdan voz kechishi belgilandi. Xiva xoni qo‘shni davlatlar bilan mustaqil diplomatik munosabatlar o‘rnatish huquqidan ham butunlay maxrum etildi.

Shartnomaning ikkinchi, uchinchi va to‘rtinchi bandlari Xiva xonligining yangi chegaralarini belgilashga doir edi. Uchinchi bandga ko‘ra xonlikning Amudaryoning o‘ng tomondagi erlari o‘sha erda yashayotgan barcha o‘troq va ko‘chmanchi aholisi bilan birga Rossiya tarkibiga o‘tdi. Bu bilan xonlik umumiy er maydonining yarmidan ko‘prog‘idan, ya’ni 76 ming kv.km idan maxrum bo‘ldi. O‘zida hammasi bo‘lib 62.237,2 kv.km er maydoni qoldi. Bu tomondagi yerlarning avvalgi egalariga Amudaryoning chap soxilidan yer ajratib berish majburiyatini xon o‘z zimmasiga oldi. Masalan, Matniyoz devonbegining bog‘i va uning atrofidagi yerlarga ruslarning harbiy istexkomi qurishga qaror qilingandi. Xon unga o‘sha miqdordagi yerni Amudaryoning chap soxilidan  ajratib beradi. To‘rtinchi bandda Rossiya imperatorining xohishiga binoan Xiva xonligining Amudaryo o‘ng soxilidagi erlarining bir qismi, ya’ni, Mishoqlidan to Ko‘gartligacha bo‘lgan erlari Buxoro amirligi ixtiyoriga berilishi belgilab qo‘yildi. Bu bilan Rossiya hukumati ikki qo‘shni davlat, Buxoro va Xiva o‘rtasiga nizo solishni maqsad qilib qo‘ygan edi. Chunki keyinchalik bu ikki davlat o‘rtasidagi munosabatlar yaxshilansa, Rossiyaning hukmronligiga xavf  tug‘dirishi mumkin edi. 
Beshinchi band Amudaryoda kemalar qatnoviga tegishli bo‘lib, rus hukumatining ruxsatisiz Xiva va Buxoro kemalarining suzishi taqiqlandi. Bu bilan rus kemalarining Amudaryoda tanxo hukmronligi o‘rnatildi. «Birjevie vedomosti» gazetasi bu haqida shunday yozadi: «Shartnomaning bu bandi kelajakda savdo-sotiq butunlay ruslar qo‘liga o‘tishini ta’minlaydi. Daryo bir necha yillardan so‘ng karvon yo‘llarining o‘rnini egallaydi va temir yo‘llar qurilgan taqdirda ham asosiy savdo aloqalari Amudaryo orqali amalga oshiriladi»

Oltinchi bandga binoan, Amudaryoning chap soxilida ruslar o‘zlari uchun qulay va zarur deb hisoblagan joylarda kemalar to‘xtaydigan bandargoxlar  qurish huquqiga ega edilar. Ular xavfsizligini ta’minlash xonlik hukumati  zimmasiga yuklandi. Yettinchi banddan o‘n uchinchi bandgacha savdo-sotiq va boshqa iqtisodiy masalalar belgilangan edi. Bu bandlarga ko‘ra, xonlikning iqtisodiy qaramligi rus savdogarlari hamda sanoatchilarining ustunligi va imtiyozlarini himoya qilishga xizmat qilmog‘i kerak edi. Ana shu nuqtai-nazardan kelib chikib rus savdogarlariga xonlikda bir qancha imtiyozlar berildi. Xiva xonligining barcha  shahar  va  qishloqilari  rus  savdogarlari  uchun  ochiq  deb   e’lon qilindi. Butun xonlik bo‘ylab rus savdogarlari va karvonlari erkin yurish va mahalliy hukumatning alohida xomiyligidan foydalanish huquqiga ega edilar. Rus savdo karvonlari va omborlari xavfsizligini ta’minlash ham xonlik hukumati zimmasiga yuklandi. Xonlik hududida savdo qiluvchi rus savdogarlari zakot va boshqa turli xil savdo majburiyatlaridan ozod qilingan edi. Xonlik hududi orqali boshqa davlatlarga mol olib o‘tuvchi Rossiya fuqarolari ham boj to‘lovlaridan ozod qilingandilar. Shuningdek, rus savdogarlari xonlikning barcha shaharlarida o‘zlarining ishonchli vakillarini tayinlash huquqiga ega bo‘ldilar. Xiva xonligida rus savdogarlari uchun Buxoro amirligidan ham kengroq imtiyozlar berilgan edi. Buxoro amirligida rus savdogarlari 2 foiz boj to‘lar edilar.

Rossiya fuqarolari Xiva xonligida ko‘chmas mulk sotib olish huquqiga ham ega edilar. Rossiya savdogarlariga Xiva xonligida katta imtiyozlar berib, ular bilan xonlik mahalliy savdogarlari o‘rtasida noteng raqobat muxiti vujudga keltirildi. Natijada Xiva xonligining tashqi savdosi asta-sekin rus savdogarlari qo‘liga o‘tdi. Mahalliy savdogarlarning ko‘pchiligi ularning xonlikdagi vakili bo‘lib qolgandi. Shartnomaning alohida e’tiborga molik o‘n to‘rtinchi va o‘n beshinchi bandlarida Rossiya fuqarolarining xivaliklar ustidan qilgan shikoyati xonlik hukumati tomonidan zudlik bilan ko‘rib chiqilib, shikoyatchi foydasiga xal etishi belgilab qo‘yildi. Rus fuqarolari xonlik hududida jinoyat sodir etgan taqdirda qozilar ularni  javobgarlikka tortishga huquqli emasdilar. Buning natijasida ko‘p hollarda xonlikda yashovchi rus fuqarolari jinoyat sodir etganda mahalliy beklar biron-bir chora ko‘rishga ojiz qolardilar. O‘n oltinchi band Xiva xonligining qaram davlatga aylanib, siyosiy mustaqilligini butunlay yo‘qotganligini ayniqsa, o‘zida yaqqol namoyon etgan bo‘lib, unda: «agar rus fuqarolaridan jinoyat etgan biror kishi Xiva xonligi hududiga yashirinsa, uni xonlik hukumati ushlab,  yaqin  oradagi  rus  ma’muriyati  ixtiyoriga  topshirishi»  qat’iy belgilab qo‘yildi. Shartnomaning o‘n sakqizinchi bandi Rossiyaga Xiva xonligi to‘lashi lozim bo‘lgan ikki million ikki yuz ming so‘m tovon puli masalasiga taallukli edi. Xiva xonligi bunday katta miqdordagi mablag‘ni birdaniga to‘lash  imkoniyatiga ega bo‘lmaganligi bois uni yiliga 5 foiz ko‘shimchasi bilan yigirma yil mobaynida to‘laydigan bo‘ldi. 

